
loe sampe djadi begini memang djoega lantaran itoe toewa-bangka jang terlaloe kliwatan; bagimana loe poenja pikiran?“

„Goea djoega memang merasa kliwat gemas sama dia, apa lagi sekarang, kaloe dia mati goea bisa dapet oewang, kanapa djoega goea misti engga maoe berboeat? Tapi lebi doeloe kita misti da-petin satoe akal jang bagoes spaja djangan sampe kita sendiri nanti djadi tjilaka.“

„Perkara akal engga nanti kakoerangan, asal sadja kita maoe pikiran, tapi lebi doeloe loe misti djandji dong sama goea, jang loe engga nanti ka-win lagi sama anak prawan; kaloe sampe begitoe, betoel goea maoe bilang loe poenja hati engga baek.“

„Perkara begitoenja si loe troesa salempang, tapi sekarang perkara jang boeat kita djalanin masi ada terlaloe soesa. Di roemah goea ada satoe boedjang prampoen jang goea soeda baekin; kaloe goea djandji nanti maoe piara teroes sama dia, boleh djadi dia nanti maoe sakongkol sama kita.“

„Nah toe belon apa-apanja loe soeda ngomong maoe madoe sama goea.“

„Boekan begitoe; habis kaloe engga bagimana? Bilang tok, sebab goea engga bisa dapet laen akal jang lebi baek lagi.“
Soan-nio berdiam sampe sakean lama, kamoedian laloe ia berkata lagi:

